
Моннан ун еллар элек Балтач районы Шубан төп гомуми белем мәктәбендә әхлак дәресләре укытыла башлады. Беренче елларда факультатив шөгыль буларак керсә, хәзер социаль-педагогик түгәрәк итеп үзгәртелде. “Зыялы бала” социаль –педагогик түгәрәгендә 3-4нче сыйныф укучылары шөгыльләнә.
Бала әкренләп үз-үзен рухи яктан да танытырга тиеш.Кеше тәннән генә тормый. Аның җаны да,аңы да бар. Бала “Җан нәрсә ул?”- дип сораса,”Ул синең күзгә күренми торган асылың”-дип җавап бирү кирәк. Тән белән җан арасында, җан белән аң арасында, аң белән тән арасында нинди бәйләнеш бар? Кешенең кайсы өлеше нинди вазифа башкара, кайсы әһәмиятлерәк? Кайсы мәңгелек,кайсы вакытлы гына? Кайсына нинди тәрбия кирәк? Бала боларны белергә тиеш. Шундый катлаулы һәм мөһим төшенчәләрне бала аңларлык итеп сөйләр өчен мин еш кына күренекле галим Ризаэддин Фәхреддин хезмәтләренә мөрәҗәгат итәм. Эчке һәм тышкы матурлык тәңгәллегенә ирешүдә Р. Фәхреддиннең тәрбия дәресләреннән файдаланам.
Программа буенча шөгыльләр уздырганда алдынгы педагогик карашлар белән беррәттән халык педагогикасына, татар халкының мәшһүр галиме Р.Фәхреддин хезмәтләренә игътибар итеп, дини тәгълиматның тәрбияви әһәмиятен истә тотып, баланың әхлак кануннарын аңлап үтәүләренә ирешергә омтылам.Аралаша белү әхлагын дөньяви һәм дини тәгълимат аша аңлатканда галимнең әдәп,әхлак буенча биргән нәсихәтләреннән файдаланам.

Бигрәк тә “Әхлакый хәзинәләр” бүлеген үткәндә аның хезмәтләре төп ярдәмче. Бу бүлек җәмгыятьтә үз-үзеңне тоту, әдәпле сөйләм,зәвык белән киенү,кешеләр белән аралаша белү кебек әдәплелек күнекмәләре һәм зыялык тәрбияләүне үз эченә ала.

Аның “Гакыйдә ислам дине әдәп вә әхлак дәресләре”, “Гаилә, тәрбияле ана, тәрбияле хатын” хезмәтләрендәге гыйбрәтле хәлләрне укып анализлау да әдәплелек тәрбияләүгә этәргеч була.

Р.Фәхреддиннең “Адабе тәгълим” (Укыту кагыйдәләре) хезмәте һәр мөгаллимнең өстәл китабы булырга лаек дип саныйм. Галим яшь буынны тәрбияләү эше – бик мөһим социаль мәсьәлә һәм ул – үзенә укытучыларның, ата-аналарның даими игътибарын таләп итә, – дигән фикер уздыра. Аның әхлак мәсьәләләренә багышланган унбер исемдәге җитмештән артык китабы бар. Әйтик, “Нәсыйхәт” китабы өч кисәктән булып, малайлар, кызлар, зурлар өчен аерып бирелгән.

Мин, түгәрәк дәресләрен дә шулай аерып үткәрәм. Кызлар белән сөйләшкәндә әниләрне чакырам, чөнки галим: “Әгәр дә бер хатынга бәһә бирергә теләсәгез,аның балаларына карагыз”- дигән, малайлар белән сөйләшкәндә әтиләрне чакырам, чөнки, “Ир кеше үзенең хатынына шәфкатьле булырга, хатынын иптәш итеп сайларга тиеш”.
Әти-әниләр җыелышларында чыгыш ясаганда галимнең “Гаилә китабы” миңа төп ярдәмлек. Җыелышларда сөйләгән чыгышларның кайберләрен генә санап китәм. “Хатыннары тәртипле булган милләт – тәртипле милләт, хатыннары тәртипсез булган милләт – тәртипсез милләт”,”Гаилә эчендәге бөтен кешенең бәхете – тәрбияле хатын кулында”, “Халыкның яхшы һәм усал улларында күп вакытта аналарның да катнашы буладыр”, “Ата-ана нәсыйхәтләренең кадерен белмәгән бала – бала түгел, ә бәла була”. Күргәнегезчә, һәр язмамны мин Р. Фәхреддин фикерләре белән исемләдем.

Ислам кануннары буенча әхлак нормаларын өйрәнгәндә галимнең “Дини тәрбия булмаса, ул тәрбиясезлек” дигән сүзләрен дәреснең эпиграфы итеп алам.

Галимнең тәрбия турындагы язмалары моннан 150 еллар элек язылган. Әмма бүгенге бозыклык, фахишәлек, наркомания, үтереш, суешлар заманында аның фикерләре аеруча актуаль, өйрәнүгә,таратуга лаек.

Кечерәк сыйныфлар белән эшләгәндә Р.Фәхреддин хезмәтләренә нигезләп язылган “Балаларга үгет-нәсыйхәт” китабы (аны Татарстан мөселманнарының Диния нәзарәте чыгарган) дәресләрдә куллану өчен уңайлы. Ул балаларга аңлаешлы телдә язылган. Китап буенча әңгәмәләр үткәрү, төрле биремнәрне үтәү,өйрәнгәннәрне кылган гамәлләре белән чагыштырып карау, фикер алышу, дәлилләү күнекмәләренә өйрәтергә ярдәм итә.

Балалар белән бергәләп без “Тәрбияле бала” – дип исемләнгән тезеслар төзеп, аны һәр баланың өендә дәрес хәзерләү урынына һәм сыйныф почмагына элеп куябыз. Ул өч өлештән тора:

1. Ир һәм кыз балаларның барысы өчен дә.
2. Кыз балалар әдәбе.
3. Ир балалар әдәбе.
Китапта ата-ана, туганнар, күршеләр, дуслар, авылдашлар белән мөнәсәбәтләр турында да язылган. Һәр нәсыйхәтне балалар үз тормыш-ларында булган, ишеткән-күргән мисаллар белән дәлилләп кенә калмыйча, бәяләмә дә бирәләр, вакыйгага үз мөнәсәбәтләрен белдерәләр.

Ризаэддин Фәхреддиннең “Бала чагында алынган тәрбия чәч агарганчы үзе илә бергә булыр. Бала чагында алынмаган тәрбияне соңыннан бөтен дөнья халкы да өйрәтә алмас” – дигән алтын фикерләрен бер генә минутка да истән чыгармаска кирәк.

Өлкән сыйныф укучылары белән галимнең “Гакыйдә, Ислам дине, Әдәп вә әхлак дәресләре” җыентыгы белән эшләгәндә эш төрләре катлаулана. Иң әвәл гарәп телендә иман китерә торган сүзләрне ятлап, мәгънәләренә төшенәбез. Ислам дине, Ислам кануннарының бүгенге дөнья белән мөнәсәбәтләрен аңларга тырышабыз. Ислам кануннары белән яшәүнең, ул тыйганнардан тыела алуның фахишәлек, эчкечелек, наркомания, күңел төшенкелеге, үз-үзеңә кул салу кебек фаҗигаләрдән саклап калачагына балаларны инанды-рырга омтылам. Аллаһтан курку, аңа буйсынуның никадәр гүзәл гамәл булуын Р.Фәхреддиннең “Гакыйдә” дигән хезмәтендә күрсәтелгән мисаллар белән дәлиллибез.

Исерткеч эчемлекләр куллану, галим заманында да куркыныч бер гамәл буларак билгеләнгән, алдынгы карашлы, зыялы шәхесләр исерекләргә каршы көрәш чараларын эзләгәннәр. Китапның “Эчүдән тыючы хөкүмәтләр вә үзләре теләп, үз ихтыярлары белән тыелучылар” дигән бүлегендә шушы мәсьәләләр күтәрелә.

Ризаэддин әфәнде: “Җиде белән егерме яшь арасындагы яшьләрнең күз уңнарына исерекләрнең рәсемнәрен, үпкәләренең сыйфатларын куеп тоту кирәк. Бу рәсемнәрне күреп курыксыннар, исереклеккә дошман булып үссенәр” – дип язган. Мин дә өлкән сыйныф укучыларына исереклек нәтиҗәсендә килеп чыккан фаҗигале хәлләрне теркәп барырга кушам, форсат чыккан саен алар турында фикер алышабыз. Китапта да исерекләрнең гамәлләре турында мисаллар бар. Аларны укыгач, балалардан берни дә сорамыйм, бары уйланырга вакыт бирәм һәм үзләре өчен нәтиҗә ясарга кушам. Бигрәк тә: “Бөтен халык хозурында исерткеч эчүче башкорт кызлары” – дигән хикәя укучыларга нык тәэсир итә.

Мин 2002нче елдан Шубан авыл җирлегендә ветераннар советын җитәклим. Авыл элек балаларын бөтен халык белән тәрбияләгән, ак әбиләр,аксакаллар сүзе закон булган. Совет утырышларында шушы проблемаларны да күтәрәбез. Р.Фәхреддин китапларыннан мисаллар да китерәм. “Бозык вә гаеп эшләрне балалар алдында, балаларга белдереп эшләү үзе аларга бозык эшләрне эшләргә өйрәтү булыр” – ди галим. Яки: “Бер ата, Аллаһ сакласын, бала күз алдында анасына кул күтәрсә, яки анасы атасына кычкырса, бала каршында балаларның хөрмәтләре көтүче хөрмәте кадәр дә калмас” – дигән юллар да гыйбрәтле. Ата-анасын хөрмәтләмәгән бала башкаларны да хөрмәт итмәс, димәк үзе дә ихтирамга лаек булмас.

Хезмәтемнең нәтиҗәсе: бүгенге көндә авылда бер генә исерек хатын-кыз, баласын ташлаган ана, полициядә исәптә торган укучы, кеше милкенә кул сузучылар юк. Бездә кешеләр бер-берсенә мәрхәмәтле, гаиләләр таркалу бик сирәк күренеш.

Шәхси уңышларымда мин Ризаэддин Фәхреддин хезмәтләренең ярдәме зур дип саныйм. Заманында ул күтәргән проблемалар бүген аеруча актуаль. 

